
БУРХАН НУУР

	Дэвхрэлж мөрдөнө, отно гэж огт байхгүй. Гагцхүү мэдрэх эрхтнээс олз омог боломжит зайнд байна гэсэн дохио ирмэгц сая тэр зүг довтолно. Түүний ганц удаагийн үсрэлт хамгийн ойр орших амьтан руу чиглэдэг жамтай болохоор цувж яваа үед түрүүнд нь яваа амьтанд аюултай болохоос биш араас нь яваа амьтдад огт хал балгүй.

	Дэвхрэлж ганц үсэрч гарт орсон олзоо барьж идээд дараагийнхаа үсрэлтэд бэлдэн, ичиж хярна. Нүсэр биеэ хорин метр шидэж чадахаар хэмжээний агаарын даралт булчиндаа хураах гэж наад зах нь долоо хоног ийн хэвтэнэ. Уул нь дэвхрэлж сард дөрвөн удаа үсрэх боломжтой авч ингэж олон удаа үсрэх шаардлагагүй. Жилд хоёроос арван удаа үсрэхэд л хүрэлцээтэй. Олз омог элбэгтэй бол арван удаа, ховор шиг бол ердөө л хоёр удаа үсэрнэ.

	Дэвхрэлжийн бүхий л хийх зүйл үсрэх, идэх, ичих гуравт эргэлдэнэ. Үсрэхээр «цэнэглэн хурсан» үедээ огт хөдлөлгүй, хаа нэг аажуухан амьсгалж хэвтэх бөгөөд энэ үед бодисын солилцоо нь туйлын багассан байдаг.

	Дэвхрэлж их бүдүүлэг ч гэлээ онцгой амь бөхтэй амьтан тул энэ гараг дээр олон сая жилийн турш бараг өөрчлөгдсөнгүй өдий хүрчээ. Их үнэрч, бас халуун дулааныг гоц мэдрэмхий боловч харах сонсох эрхтэн байхгүй. Тийм ч болоод цөл дунд гарч ирсэн хоёр амьтныг олж мэдсэнгүй...

	Тэр хоёр амьтан гурав дахь үдшээ алсаас сүүмийн зэрэглээтсэн улайсмал их элсэн манханд дөхөж ирлээ. Хэрэв аз нь бүр хаячаагүй бол манхны оройд гарахад тэр хоёрын очих станц харагдах ёстой.

	Энэ бодол тэр хоёрт зэрэг төрөв бололтой бие биеэ нэг харснаа армаг тармаг арзгар бут бүхий элсэн гүвээг ташисхийн дээш алхав. Парра түрүүлж, Круглов дагаад туйлдах хүчээ хэмнэн яаралгүй алхална. Дуусаж буй усныхаа тухай бодохгүйг хичээцгээнэ.

	Парра хүчтэй ч гэсэн хүнд нүсэр биетэй Кругловоос цөлийн халуун ангаа цангааг илүү даах тул аяндаа түрүүлэн, замчлах болжээ. Круглов маш их ядарч, ядарснаа нуухад бас хүч хэрэгтэйг ойлгоод нуух гэж оролдохоо ч байжээ. Эцэж ядраад хоорондоо ч ярихаа байв. Ер нь ч сүүлийн хоёр хоног бараг ярилцаагүй билээ. Одоо Парра гүвээ бүр дээр арай удаан амрах болж, зам зуураа Кругловыг байн байн эргэж харах болжээ.

	Парра нуранги хад чулуунд дөхөж ирээд алхаагаа саав. Уг нь тойрох хэрэгтэй юм. Гэтэл баруун хажуу нь явах аргагүй эгц, зүүн хажуугийн элснээс элгэн хад арсайн ургасан зөвхөн бууж, хаяагаар нь ороохоос өөр боломжгүй харагдана. Хэрэв ингэвэл тэдний явах зам бараг бүтэн километрээр сунах аж.

	Уг нь Парра, Круглов хоёр ийм газар аюултайг сайн мэднэ. Гэвч сүүлийн гурав хоногийг ядаргаа, дутагдах гачигдахын зовлон тэдний болгоомжлох сэтгэлийг мартагнуулжээ. Түүнээс гадна зам зуураа нэг ч дэвхрэлжийн бараа хараагүй аж.

	Парра хэд алхаад л зогсон, элс салхи хоёрт идэгдсэн хад чулууг ширтэн харна. Круглов яг араас нь гурван метр орчим зайд явах бөгөөд онц шаардлагагүй ч гэлээ бас л дайралдах бул чулуунуудыг нягтлан ажиглана.

	Гайхалтай юм шиг санагдавч, Парра ингэж түрүүлж явсандаа л амь гарсан юм. Энд үнэхээр сар, магадгүй түүнээс удаан хугацаагаар олз омгоо хүлээн хэвтсэн дэвхрэлж ухаа саарал үхэр чулуу болон хэвтэж байсан ажээ. Парра шахагдсан агаарын сийгэх чимээг сонссон гэхээсээ зөнгөөрөө мэдрэнгүүтээ «Наана чинь» гэж бүгтхэн хашхираад элэглэн унав. Харин Круглов нь амжсангүй.

	Дэвхрэлж шилээ харан явсан тэр хоёрын чанх өмнөөс үсэрчээ. Шахсан хийн хүчээр шидэгдсэн тэр хүнд амьтан амжиж хэвтсэн Парраг даван Кругловын зүүн мөр лүү мөргөлөө. Тэр ч өд шиг хийсэн хад руу унав. Парра руу зорьсон үсрэлт байсан болохоор Круглов шууд алагдсангүй.

	Үсрэн боссон Парра хөдөлгөөнгүй, эвгүй байдалтай хэвтэх Круглов түүний зүг яаралгүй мөлхөх дэвхрэлж хоёрыг үзээд дохионы сүүлчийн ганц пуужингаа бүснээсээ яаран сугалаад тэр амьтны гэдэс рүү чиглүүлэн гохоо мулталлаа. Пуужин ч элсэнд шуугин туссанаа гэрэл утаа цацруулсаар гүвээний бэл рүү одлоо. Айсан дэвхрэлж ч хөлөө зөөж ядан хойноос нь мөлхмөр аядлаа. Доошоо бууж хаа нэгтээ болгоомж алдан дөхөж ирэх олз омгоо отон ичихээр одох нь энэ болой. Одоо лав долоо хоног ямар ч аюулгүй. Гэвч энэ хоёрын зовлон үүгээр нимгэрнэ гэж үү.

	Кругловын мөр ярагдаж бас эгэм нь хугарсан бололтой. Малгай дороос хүзүүг нь даган цус урсана. Парраг гүйж очиход Круглов ухаан алдаагүй, харин ч хатсан уруулаа мушийлган инээхийг аядаад нэг юм хэлэх гэснээ чадалгүй, нүдээ анин намсхийв. Парра хаа нэг цохих зүрхний нь цохилтыг тэмтрэн үзээд, ам руу нь үлдсэн жаахан ундаагаа цутгатал уруулыг нь даган урсах цустай холилдон асгарав.

	Парра тэрхэн үед огт сандраагүй бөгөөд ер нь ч сандрах тэнхэл үлдээгүй гэж сүүлд дурсаж байв. Тэрээр гэв гэнэт бид хэрвээ зүг чигээ алдсан байгаад энэ манхны цаана станц маань байдаггүй юм бол Круглов төдийгүй өөрөө ч бас үхэх болсноо ойлгон тайван зогсоно.

	Хэрэв Круглов үхсэн бол өөрөө амьд үлдэх илүү боломжтой байх байж дээ ч гэж тайван бодно. Тэр энэ мэтийг санахдаа сүйд болж сүржигнэхгүй элдэвт санаагаа хоёрдуулалгүй, цаашдаа ганц зөв зам сонгоно гэдэгтээ итгэлтэй тогтуухан байлаа.

	Кругловын ангайсан шархыг цамцны нь тасархайгаар боогоод, яаж ийж үүрэн хүнд жинд нь гуйван дайвсаар хөлөө ойр ойрхон зөөн одов. Шингэх нарнаа хоёр толгойтой, хоёр хөлтэй хоёр алхмаас хол харахгүй дэнжгэнэн урагшлах хачин амьтны сүүдэр гүвээ ташин тусжээ.

	Заримдаа Паррад шөнө болчих шиг санагдавч, мөн тэр агшиндаа гэрэл гэгээ тусах шиг болж ээлжит алхмаа хийнэ. Үүрч явсан ачаа нь хөнгөрөх шиг болоод урагш түлхээд ч байх шиг болохоор сая зогсон гүвээн дээр гарснаа мэдлээ.

	Баруун, зүүн талаар нь урд нь ч даваа гүвээ үргэлжилнэ. Өмнөх хөндийг өнгөрч буй өдрийн сүүдэр таллан бүрхсэн байх авч Паррад тодхон харагдсан нэг л зүйл хангалттай байлаа.

	Энэ хөндийд тэдний станц байсангүй. Гэвч Парра хэдэн зуу дахин үнэтэй зүйлээ олж үзлээ. Үдшийн гэгээнд нуурын ус бидэртэнэ.

	Тэр цааш юу болсныг бүдэг бадагхан санана. Кругловыг газар орхиод гүйсэн шиг, жаахан гүйгээд буцаж ирэн дахин үүрээд газрын уруу чирч байсан шиг ч санагдана.

	Бүү мэд. Оюун санаанд амь амьдралыг тэтгэгч гайхамшигт ус л тод. Тавин алхмаас хэтрэхгүй өргөнтэй энэ нуурт толгойгоо шаагаад хахаж цацан зөндөө залгилав.

	Бие нь сэргэж амрах шиг болов. Парра сэхээ ормогцоо, ундаа байсан дашмагаа усаар дүүргээд нуурын эргийн нэг өтгөн бутан дунд орхисон Кругловт дөхөж очив. Ус мөн л түрүүчийнхтэй адил завжийг нь даган асгарав. Дараа нь амаа ангайлгаснаа нүдээ удаан гэгч нээв.

	«Хүрээ юу...» гэж өгүүлэхийг Парра оволзох амьсгаа дундаас нь таалаа. Хүрч чадаагүй, зөвхөн зовлон нимгэлсэн азтай учрал болоод байгаа тухай хэлэх эсэхээ бодож байтал нь Круглов эргээд ухаан алдлаа. Тэр дороо унтаж буй мэт тайван, гүн амьсгална. Үүнд Парра хууртсангүй. Яаран ороосон боолтын нь гадна талаар гурайн үзэгдэх улаан арьс Круглов өнгөрч байгааг илтгэнэ. Эм тариа, антибиотикгүйгээр дэвхрэлжийн хор арав - арван хоёр цагийн өмнө эхэлснээ гүйцээх нь дамжиггүй.

	Хувийн ямар ч бэлтгэл тоноглолгүйгээр хос суудалт онгоцоор ниснэ гэдэг мөн ч гэнэн явдал. Уг нь нислэг ч гэж дээ, станцаас хайгуулчид хүртэл ердөө л хоёрхон километр газар байсан юм. Өглөө бүр хийж заншсан гимнастик шиг ерийн, энгийн зүйл л дээ. Гагцхүү тэр хоёр хоёулаа, энэ гараг дээр хөнгөн хийсвэр явдлыг өршөөлгүй шийтгэдэг тухай ганцхан минут мартсан хэрэг байв.

	Онгоц нь дөнгөж өндөр автал, агаарын дээд давхаргад үүсээд ажиглагдаагүй байсан хуй салхитай таарчээ.

	Савнаасаа суллагдсан их гамшиг агшин зуур онгоцыг нь хумин жолоодлогогүй болголоо. Мөн хоромд салхи газар алгадан, элс хуйлруулан босгож энэ гараг дээр газар тэнгэр нийлэх шиг болж, юу ч харагдах, сонсогдохоо болив. Круглов байдгаа шавхан байж онгоцоо үхлийн хуйнаас хөндийрүүлжээ. Парра холдон одох хуй салхи, угтан хурдлах газар тэргүүтнийг амжин ажиглав. Гэнэтийн гамшигтай тэмцэж удирдлага, түлшгүй болсон тэдний онгоц унаж байлаа.

	Автомат удирдлагатай буулгах төхөөрөмж ажилласан тул Круглов тэр хоёр бараг хэлмэгдсэнгүй. Тэр хоёр ингэж л дундаа дохионы гурван пуужин, хоёр дашмаг ундаанаас өөр юмгүй, хаана байгаа, хаашаа явахаа мэдэхгүй хоцорчээ.

	«Зүгээр, пуужин их хэрэг болохгүй биз. Онгоцны дэлбэрэлт станц дээр байтугай дэлхий дээр сонсогдоно» гэж Круглов хэлж байжээ.

	Тэднийг эрэлгүй ч яах вэ. Гэвч онгоцныхоо сэгний дэргэд хоёр хонож, шөнийн цэлмэг тэнгэр өөд хоёр пуужингаа буудчихаад өглөө нь арга буюу явахаар шийдсэн нь энэ ажээ.

	Круглов өөрийн ухаангүй, үхэж байлаа. Парра нөмрөх харанхуйд шархны хордолт хэр газар ахисныг харж чадаагүй ч гэлээ өглөө ямар янзтай байхыг сайн төсөөлж байв.

	Парра бутны гүнээс сонсогдох энэ гарагийн амьтдын шөнийн анир чимээг дуулаад хоёулхнаа биш юм гэдгээ ойлголоо. Энэ амьтад жижигхэн, гэм хоргүй, харин ч хүнээс айж байгаа бололтой ойртож ирэхгүй байлаа. Паррад зүгээр санагдана. Энэ амьтад тайван байгаагаас үзвэл ойр хавьд махчин араатан байхгүй янзтай. Энэ гарагийн ямар ч араатан гар хоосон хүнийг дөнгөчихнө. Харанхуйтай уралдан нуурын эргээс цуглуулсан чулуу нь ч хэрэг болохгүй. Юутай завшаан. Гэвч хөндийд махчин амьтан байжээ.

	Парра давхийн биеэ хураав. Манхны бэл орчмоос бололтой амь өрсөн уралцах, араатан амьтны архирах бархирах чимээ хадлаа. Араатан гасаллаа. Парра энэ дуунаас өвдөх, улангасах, хүчин мөхсөдөхийн аль алиныг олж сонслоо. Тулалдаан улангасан ширүүссээр холдов бололтой. Энэ удаа араатан дийлээгүй болов уу.

	Парра ямар ч хэрэггүй чулууны хэлтэрхий атган өөр тивийн харанхуй аюулт шөнийн анир чимээг мэгдэн чагнана.

	Нэг нүсэр амьтан бут сөөг хугачин нугачсаар хориодхон метр газраар усанд орж ирлээ. Паррад тэр амьтны дээр амьсгаа, хүнд алхаа тодхон сонсогдоно. Цусны үнэр ч нэлхийв. Шархадсан араатан ус палчигнуулан нуурт орсноо таг чиг болов. Парра тун хичээсэн боловч шөнийн нам гүм дотроос өөр чимээ ялгаж сонссонгүй.

	Тэр хөдлөлгүй хэвтэх Кругловын дэргэд чулууны хэлтэрхий барьсан чигээрээ хэсэг үүргэлжээ. Ус шалчигнах чимээнд цочин сэрээд үүрийн гэгээнд, бут сөөгийн завсраар, уснаас гарч буй өчигдрийн араатныг үзлээ.

	Араатан чимээтэй шилгээснээ, лүг лүг шогшин одов. Парра нүд салгалгүй ширтэн үдсэнээ Круглов руу эргэлээ. Тэр чухам юу үзэхээ сайн төсөөлж байсан ч гэлээ зүрхлэн харлаа. Харснаа гайхан алмайрав. Шарх тойрсон хүрэнтээ ахисан байх авч Паррагийн төсөөлж байсанд яагаа ч oгүй байлаа. Уг нь Круглов үүр цайхаас өмнө нас эцэслэх байсан. Гэтэл Парра сул боловч тодхон цохилох зүрхний нь цохилтыг сонслоо.

	Хачин гайхалтай таамаглал харван төрөв. Эхлээд итгэлгүй энэ бодлоо зайлуулахыг оролдсон боловч толгойд нь эргэлдсээр тул босож бут ярсаар эрэг даган алхав. Хол ч явсангүй өнөө амьтны хугачиж нугачсан бут сөөг, энд тэнд нялгадаж хатсан цус замнуулсаар ус руу орсон мөр байхыг олж үзлээ.

	Тэр амжилт олно гэж бодож байсан нь юу л бол. Гэвч улам газар аван дүрэлзэх итгэл эргэлзээг нь дарлаа.

	Кругловын цамцыг уран болгоомжтой тайлав. Эд эс нь задарч эхэлсэн шинжтэй аймаар хүрэнтсэн шархнаас хүчлэн нүд буруулалгүй, хатаж дарайсан боолтыг нь тайлж аваад өргөж ус руу орлоо. Парра усанд өчигдрийнхөөсөө шал өөр сэтгэгдэлтэй зогсоно. Зөөлөн нуранги ёроол өвдөглөн хар шил адил гялтганах нуурын мандал дээр Кругловын толгойг ил гарган барьж суулаа. Бүлээн хар усанд нөхрийн нь бие үл үзэгдэнэ. Паррад харах хэрэг ч юу байх вэ. Харин горьдлого нь аажмаар итгэл болон хувирлаа.

	Цагийн дараа Круглов чичивгэнэн хөдөлснөө нүдээ нээгээд

	— Ус! гэж шивнэн хүсэхэд Парра тэссэнгүй.

	Тэр галзуурсан мэт агдганан тас тас хөхөрнө. Кругловт хүзүүгээрээ татсан усанд хэвтчихээд уух ус нэхнэ гэдэг хэчнээн инээдэмтэй байгааг яаж тайлбарлах вэ дээ.

	— Уу, уу, уу гэхээс өөр юу ч хэлж чадсангүй.

	Нүүр лүүгээ нойтон гараараа хүчлэн дэлслээ. Зад цохигдсон уруул хөндүүрлэн өвдөхөд сая ухаан орж:

	— Зүгээр зүгээр, бүх юм зүгээр гэж Кругловын айсан харцанд хариулан өгүүллээ.

	Дахин хоёр ч удаа инээд алдах шахсан боловч хүчлэн дарлаа.

	Круглов, манхнуудын дээгүүр улаан наран хоёр голч хэртэй хөөрөх үед өөрөө хөдлөхтэй боллоо. Энэ мөчөөс эхлээд улам ч хурдан тэнхрэв. Круглов шархтай гараа усан дотор хөдөлгөснөө татаж гарган хөдөлгөв. Шарх нь аньж хүрэнтэх хавдар нь бараг харсаар байтал багаслаа. Үдэд уснаас бүр гарлаа.

	Парра, Круглов хоёр мөрөн дээрх сорвио гайхан харна. Нар, салхи үзээгүй нимгэн цагаан арьс нарны нэг адил хурц Нерима—2-ийн эгц туяанд улайж эхэлжээ.

	— Цамц хаа байна? Түлэгдэх нь гэж Кругловыг хэлэхээр Парра цус болж үрчийж хорчийсон нэг юм ёсорхгоор

	— Май өмс гэлээ

	— Үгүй байз. Энэ чинь цамц юм уу? Чи зах нь хаана байсныг санаж байна уу?

	— Санахгүй байна. Чи яасан ширүүн юм бэ? Захгүй болохгүй бол минийхийг ав. Үрчгэр ч гэсэн цэвэрхэн шүү. Алив хурдалъя. Цайнаас хоцорлоо.

	— Нээрээ түргэлье. Ахиад хэчнээн ч яваа билээ. Пуужин үлдсэн үү?

	— Үгүй. 

	Парра толгой сэгсэрнэ.

	— Хайран... байсан бол... За яах вэ, гэсэн ч болно

	— Болно гэж Парра бататгав.

	Круглов бут руу алхсанаа гэнэт зогсоод

	— Байз, дараа энэ нуураа яаж олох вэ. Яая даа. Бурхан нуур юм. Бидний ярианд хүн итгэх болов уу?

	— Бүү мэд, яав л гэж станцдаа очоод эргээд машинаар эрээд олчихно.

	— Нуур гол мөрөнд эргэж учрахын ерөөл бэлгэдэн зоос хаядаг заншил байдаг. Чи ийм юманд итгэдэг үү?

	— Бүү мэд, Парра үнэнээ хэлээд, — Итгэхгүй байх аа даа. Чамд тэгээд зоос байгаа юм уу?

	— Яаж байх вэ дээ. Би ямар зоос цуглуулагч биш. Ер нь дэлхийгээс өөр хаанаас олох вэ дээ. Харин энэ үз дээ.

	Круглов цамцныхаа тохиолдлоор урагдаагүй үлдсэн халааснаас гялалзсан ган цагариг гаргаж ирэв.

	— Юу вэ?

	— Хамгаалах бүсний цагариг, дэлбэрсэн онгоцныхоо дэргэдээс авсан юм.

	Парра авч гар дотроо нэгэнтээ эргүүлснээ буцааж өгөөд

	— Яах вэ шидчих. Энэ нуур байгаагүй бол ч...

	— Тийм ээ, энэ нуур байгаагүй бол... гэж Круглов давтаад усны гол руу шидлээ.

	Цагариг сүүлчийн удаа гялалзаад хар усанд далдарлаа. Тэр хоёр хэсэг харж зогссоноо сонгосон зүгээ чиглэн алхлаа.

	Сундалдах манхнуудыг буцаж даваад говь руу орлоо. Маргааш нь тэд аврах хэсгийн машинтай эрэлчидтэй таарчээ.

	 

	 

	Кругловын шидсэн ган цагариг зөөлөн лаг ёроолд хэвтэнэ. Унахад нь үүссэн долгион хэдийн замхарч хар мандал огт хөдөлгөөнгүй толийх авч түүний дор өөр үл үзэгдэх устган сүйтгэгч долгион оволзох болжээ. Цагариг зэврээ ч үгүй байвч, хэдэн зуун мянган жилийн хөгжлийн үр болон энэ нуурт оршин байсан үй олон гайхалтай бичил биетэн, металлаас хордон сөнөж устаж эхэлжээ. Үхэж үрэгдсэн нь эргээд ойр орчиндоо хор шингээн үхэл мөхлийн уурхай болон болсоор бүх юм хоромхон зуур дууслаа.

	Зам говь хөндөлдөн шулуухан зурайж байснаа манхнуудын дэргэд огцом эргээд зөөлөн элсэн хөрсөнд гарсан хонгилоор цааш довтолгожээ. Машин эргэлгүй зогслоо. Хоёр цаг огт дуугаралгүй мэлэрч явсан эр сэргэн,

	— Хаана ирэв? гэж асуув.

	— Бурхан нуурын хөндийд гэж жолоо барин суух эмэгтэй өгүүлээд, — Би энд ирж ер үзээгүй юм. Сайхан газар гэцгээдэг юм билээ. Үзэх үү?

	«Онгоцоор нисье л гэж ятгадаг байж» гэж бодсон боловч

	— Тэгье л дээ гэлээ.

	Машин алгуурхан урагшилснаа нэг эргээд цэлгэр талбай дээр зогслоо.

	— Ямар аймаар ус вэ? гэж эмэгтэйг өгүүлэхэд

	— Ус нь гүехэн, ёроол нь хар болоод тэгж харагдаж байгаа юм. Тэрнээс биш үнэндээ намаг л даа гэж залуу тоомжиргүй тайлбарлав.

	— Яагаад Бурхан нуурын хөндий гэдэг юм бол, чи мэдэх үү?

	Өнөө эр ундууцан мөрөө хөдөлгөөд

	— Энэ тивд ирсэн анхны эрэлч хайгуулчдын дунд энэ нуурын усыг ямар ч шарх сорвийг хоромхон зуур эдгээж үхлээс ч авардаг гэх мэт домог тархсан байсан юм гэнэ лээ. Энэ намгийн ус, шавар эмчилгээний зарим нэг чанартай нь ч үнэн л дээ. Гэхдээ гойд юм байхгүй.

	— Би арай өөрөөр сонссон юм байна. Нэгэн цагт энэ хөндийд элдэв давс хужир баялагтай бүлээн булаг шанд дүүрэн оргиж нуур үүсгэж байжээ. Энэ ч биш л байх. Ус нь амьд эс эсийг тэтгэн дэгжээх чадвартай байсан юм гэдэг. Гэтэл газар хөдлөлтөөс болоод булаг шанд нь ширгэсэн юм байх. Тэгэхдээ энэ явдал энд анх хүн ирэхээс өмнө болсон гэж дуулсан юм байна.

	— Магадгүй л юм гэж өнөө эр өгүүлээд, — Онгоцоор л нисэх нь зөв байж гэлээ.

	— За за явъя. Бүсгүй ч яарав.

	— Бурхан нуур! Мөн сайхан мөрөөдөл өө гэж бүсгүй машин дотроо орсон хойноо өгүүллээ.

	— Үлгэр л дээ энэ ч, гэж өнөөх эр нойрмоглон бавтнав.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

